
«Gardentasuna» nahi dute eskola publikoek haurren matrikulazioan 

Euskal Eskola Publikoak Sarean elkarteak EAEko hezkuntza sistema aztertu du: argi-itzalak ditu 

arantxa iraola - DONOSTIA 

Euskal Eskolak Publikoak Sarean elkarteak gogoetarako jardunaldiak egin ditu lehengo astean Bilbon. Araban, Gipuzkoan eta Bizkaian hezkuntza publikoan diharduten profesionalen topagunea izan da bilkura; kezkak eta nahiak agerian geratu dira, nahi eta ezinak ere bai. Topaketen inguruan Berriarekin mintzatu da elkarteko koordinatzailea, Andoni Lizeaga. Ondorio nagusien berri eman du, hainbat eskaera eginez. 

Ikasleen matrikulazio gardena egiteko eskaera. Sarean elkarteko kideek iritzi argia plazaratu dute: «Diru publikoz hornitutako ikastetxeek ez dezatela inola ere ikasleak aukeratzeko biderik eduki». Zenbaitetan itunpeko ikastetxe pribatuek matrikulazioan «gardentasun gutxirekin» jokatzen dutela dio Andoni Lizeagak, eta horri aurre egin behar zaiola. Diru publikoa jasotzen duten ikastetxe guztiek, publiko zein itunpekoek, berdin jokatu behar dutela uste du. «Ikastetxeek ezin dute eduki inolako eskumenik ikasleak aukeratzeko garaian; eskaintzen duten zerbitzuak irekia izan behar du». 

Alde horretatik, ikastetxeen artean inolako bereizketarik ezin dela onartu dio Sarean-eko ordezkariak. «Itunpekoak diren ikastetxe guzti-guztiek dute erantzukizun bera gizartearen aurrean. Gerta ezin daitekeena da familia bat ikastetxe batera plaza eske hurbildu, eta hura era batera edo bestera desbideratzea; ez argudio ekonomikorik ez bestelakorik ezin da erabili ikasle hori beste ikastetxe batetara bideratzeko».Familiaren errentaren araberako sailkapena, edo eta ikastetxeetako organo gorenek ikasle jakin batzuen alde egiteko aukera baztertu egin behar direla uste du Lizeagak. Ezinbestean. «Izan ere, ikastetxeek, gizartearen isla izan behar dute; eta gizartea zabala den heinean, maila sozio-ekonomiko eta kultural diferenteak dituen heinean, garrantzitsua da ikastetxeetan ere hori agertzea». 

Erlijioaren heziketa akonfesionalaren alde. Espainiako Gobernuak, PPk indarrean jarritako hezkuntza eredua aldatzeko asmoz, proposamen sorta plazaratu du. Balizko aldaketa horiek hizpide izan dituzte Sarean elkarteko kideek. Argiak ikusi dituzte, itzalak ere bai. Erlijioa derrigorrezko ikasgai moduan desagertzea, esaterako, begi onez ikusi dute. «Gu ez gaude erlijioaren irakaskuntza konfesionalaren alde». PSOEk hiritartasunaren inguruko balioak txertatzeko ezarri nahi duen ikasgaia, ordea, ez dute hain gogoko. «Iruditzen zaigu ez dela planteamendu egokia», azaldu du Lizeagak. «Arlo guztietan eta esparru guztietan landu behar dira balioak, ez ikasgai jakin batean». 

0-3 hezitzaile eta publikoaren alde. Espainiako Gobernuak 0-3 urte arteko umeen zikloari izaera hezitzailea itzuli nahi dio, eta pozik hartu dute aldaketa Sarean-eko kideek. Baina mesfidati. «Izan ere, Eusko Jaurlaritzako Hezkuntza Sailak hartu duen bidea nahiko kontraesanean dator horrekin», azaldu du Lizeagak. Jaurlaritzak haurren arreta asistentziala nahi baino gehiago indartu duela uste dute Sarean-en. Halaber, ikastetxe publikoei 0-3 zikloa martxan jartzea eragotzi diela eta, kexu dira. «Hezkuntza Sailak ziklo hau ikastetxe publikoetan ere zabaltzeko konpromisoa hartu beharko luke», azaldu du. Ezkor. «Eskola publikoari ez zaio aukera hori eman ere egin, eta eskatu duenean ukatu egin zaio». 

0-3 eskaintza behar bezala zabaltzeko aldez aurretik mapa bat diseinatu behar dela dio Andoni Lizeagak. «Baina hori oraindik ez da egin», azaldu du. «Eusko Jaurlaritza 0-3 zikloa jartzeko itunak adosten ari da zentro pribatuekin, inolako planifikaziorik gabe». Jaurlaritzak abiaturiko bidea arriskutsutzat du Lizeagak, eta sektore publikoari kalte handia egin diezaiokeela uste du. Etsipena nabari zaio hitz egitean.«Hezkuntza Sailak ez du inolako asmorik izan benetan 0-3 zikloa ikastetxe publikoetan jartzeko». 

Zuzendaritzaren arazoa konpontzeko eskaera . Sarean elkarteak egiten dituen aldarrikapenen artean indar handia du ikastetxeetako zuzendaritza karguak sustatzeko eta baloratzeko eskariak. Sarri askotan izan dute hizpide gai hori, eta ondo mamituta dute.«Inor gutxik nahi izaten du ardura horietan sartzea», azaldu du Andoni Lizeagak. 

Gogoetarako katea luzea proposatu du Sarean elkarteko koordinatzaileak: «Zergatik ez dio ia inork heldu nahi horrelako erronka bati?». Erantzuna ere badu. Ikastetxeen zuzendaritza lana «konplexua» dela dio, eta irakasle gehienen formazioan ez dela egiteko horretarako prestakuntzarik eman. «Gainera, denbora eskatzen du zuzendaritzak, eta aspalditik ari gara hori esaten, denbora behar dugula».Zuzendaritza lanetan ari direnen lan baldintzak hobetzea nahi dute. «Batetik, zuzendaritza lana erakargarriagoa eta errazagoa egitea nahi dugu, eta horretarako denbora behar dugu; bestetik, formazio hobea izatea nahi dugu, eta pizgarri ekonomikoak ere hobetzea», azaldu du Lizeagak. Egiteko horretan «ausardiaz jokatzeko» eskatu diote Jaurlaritzari. 

